
   Хĕллехи мыскара

   Сергей Шерккей | Сăвă

   Паян тумла тумлать-çке урамра,

Чĕре тапса сас панă евĕр,

Савса кулатъ шăм-шакă ăшăмра,

Телей туйса вĕçĕ-хĕррисĕр.



Тумла кĕввийĕ сывлăш ăшшипе

Ташша чĕнет ним вăтанмасăр.

Илĕртенсе те е ывăннипе

Çил ачисем лараççĕ халсăр.



Вара, курсам, чăнах та мыскара —

Ĕнер кăна тăратчĕç харсăр,

Алă çупса ташлатнă хамăра,

Сăмахсăрах, ним уямасăр.



Паян çĕн вăй ташлать-çке тумлара.

Ăçта çухалнă Хĕл Мучийĕ?

Ун сăнĕ курăнмасть-çке таврара,

Таçта выртать ун йĕрĕ-çийĕ.



Чакак пырса каларĕ хăлхаран,

Пĕлтерчĕ, тет, кӳрши хăй курнăран, —

Шар-сивĕпе ытла алхаснăран,

Вăл пач аптранă, тет, сывлать аран.

  